
Ongizatearen seinale beharrean, kaleetako argiztatzea alferrikako xahutzearen ikur bihurtu da. Konponbide errazeko eta errentagarriko kutsadura da argiarena.

Gau erdia

Irune Lasa - Donostia 
Argiarena izango da kutsadura guztien artean konponbide errazenekoa. Baina arazoak hobera egin beharrean okerrera egiten du urteak joan urteak etorri. Nola izan daiteke hori? «Ezjakintasunak eta uste okerrek eragozten dute konponbidea», dio Juan Antonio Aldunzinek. Aranzadi Elkarteko Astronomia saileko arduraduna da Aldunzin, baita Katalunian sortutako Cel Fosc (zeru iluna) argi kutsaduraren aurkako elkarteko kidea ere. 

Ezjakintasunaren ondorioak zenbaterainokoak diren ikusteko, hain zuzen, ikusten ez dena adierazgarria izan daiteke. Aranzadik egindako azterketen arabera, Euskal Herriko hiriguneetan gure begiek normalean ikusiko lituzketen izarren %97 ez dira ikusten gauez. Ia Euskal Herri osoan izarren %60-70 galdu dituzte gure begiek, eta bazter jakin batzuetan izarren %30 'soilik' galdu dira. Argiaren kutsaduraren erruz, ez dago Euskal Herri guztian berezko gaueko zerua ikusteko aukerarik. «Tristea da, batez ere azken 30 urteetako gauza delako», dio atsekabeturik Aldunzinek. 
Gehiegizko argiztatzeak 

Konponbidea, jakina, ez da argi guztiak itzaltzea. Argia zentzuz eta eraginkortasunez erabiltzean dago gakoa. Aranzadi Zientzia Elkarteak lau udalerritan egina du kaleko argi instalazioen egoeraren azterketa: Legazpin, Tolosan, Ondarroan eta Ibarran. Eta ezaugarri ezberdineko herriak izanik ere, azterketek ondorioztatutakoa oso antzekoa da kasu guztietan. Herri guztietan zeuden egoki argiztatutako guneak, baita argiztatze handiagoa behar zutenak ere. Eta, oro har, eremu gehienek gehiegizko argiztatzea zuen. «Hori orokorra da». 

Gehiegizko argiztatzeak alferrikako argiztatzea esan nahi du. «Herri guztietan argigailuen erdia baino gehiago ziren ezeraginkorrak», azaltzen du Juan Antonio Alduntzinek. 
Argikuntza maila neurtzeko unitate gisa erabiltzen da lux-a. Nazioarteko erakundeen gomendioen arabera, nahikoa da 20-25 lux bitarteko iluminantzia hiri bateko arteria nagusiak, zirkulazio handikoak, argitzeko. Hiriko beste kaleetarako, horren trafiko handia ez dutenentzat, 10-15 lux gomendatzen dituzte eta 7,5 bizitegi auzoetarako. Argiztatze maila horiekin segurtasuna eta ikusgarritasuna ziurtatuta daude, giza begiak ez baitu hori baino argi gehiago behar ikusteko; argiztatze handiagoarekin begia egokitu egiten da besterik ez. 

«Jakina, 10-15 luxekin ezin duzu liburu bat irakurri, baina ez da hori argiztatze publikoaren helburua kalea argitzea baizik, ezta?», dio Aranzadiko kideak. Gauza da, hori jakinekoa izan da ere, gure hiri eta herrietako argiztatze gehienak gomendatutakoa baino handiagoak direla. Eta kale asko eta askotan 60, 70 eta 80 luxeko argiztatzeak daudela. Alferrik, begiek behin egokituta ez dutelako gehiago ikusten. 

Alferrikako argiztatzeak, kutsadura sortzeaz gain, beste ondorio zuzen bat ere badauka: energia kontsumoan alferrik xahutzen den dirutza. Aranzadik lehen aipatutako lau udalerri horietan egindako azterketen arabera, adituek egindako proposamenak jarraituz gero, kaleak argiztatzeko energian gastatzen duten diruaren %40- 45 aurreztuko lukete udalerriek. «Eta susmoa dut lau herri horietako zenbakiak beste herrientzako ere balio dutela». 

Egia da argiteria aldatzeak baduela kostua. Aldunzinen eta haren kideen kalkuluen arabera, energia kontsumoan aurrezten denarekin gastu hori 6-9 urtetan amortizatuko litzateke. Eta hortik aurrera aurrezpena da guztia. Eta kutsaduraren neurritze bat. 

Argiztatze eraginkorragoa lortzeko betebeharretako bat, jakina, kaleargi egokiak jartzea da, edo daudenak egokitzea. Helburua kalea argitzea bada, zergatik bidali argiaren erdia zerura? Merkatuan egon badaude egokiak diren kaleargiak, eta, zorionez, azken urteetan jartzen diren argigailu gehienak eraginkorrak dira; baina, tamalez, ez dira modu eraginkorrean erabiltzen, haien lanparek behar baino askoz indar handiagoa izaten dutelako. «Argia lurrerantz egiten duten argiak jartzen dira, baina beharrezko indarraren bikoitzarekin edo hirukoitzarekin», salatzen du Juan Antonio Aldunzinek. 

Eta argi gehiagok ez dauka zertan ikusgarritasun hobea eskaini behar. Argia ez bada behar bezala norabidetzen, argi gehiago horrek itsutasun handiagoa esan nahi du, ikusgarritasunaren guztiz kontrakoa. 
Argiztatze pribatua ere gora 

Kaleetako argiztatze publiko desegokiei, azken urteetan argiztatze pribatuen gehiegikeriak gehitu zaizkie. Poligono, lantegi eta merkataritza guneek sekulako argiteriak jartzen dituzte. Askotan, publizitate asmoek bultzatuta, baina ez dauka zentzu handirik eraikin baten aurrealde guztia proiektore ahaltsuekin argiztatuta egoteak, adibidez, goizeko lauretan. «Ez da hain zaila ordu jakin batean argia itzaltzea...». 

Horiek guztiak jakinak dira. Orduan, zergatik ez da ezer egiten kutsadura murrizteko? «Argiztatze handia udal batzuentzat ongizate seinalea da», dio Aldunzinek. 

Segurtasuna da argiztatzearekin maiz lotzen den kontzeptuetako bat. Horren inguruan uste oker asko daudela uste du Cel Fosceko kideak. «Toki ilunetako segurtasun falta konpontzeko, nahikoa da iluminazio neurritsu bat. Hortik gora, ez dago segurtasun mailan inolako hazkunderik». 

Zer egin dezake gizabanako batek kutsadura arazo honen aurrean? «Lehenik eta behin konturatu zein den argiteria egoki bat. Gauez ez da dago zertan dena argitu behar. Jakin behar dugu, kaleek ez dutela zertan futbol estadioen argitasunik behar. Kaleetako argiteriak leuna izan behar du, uniformea, gauaren baldintza naturaletara ahalik eta hurbilen egoteko; hori bai, beharrezko segurtasuna gordeta». 

Gehiegikeriak agintariei erreklamatu behar zaizkiela dio Aldunzinek: «Badago argi kutsaduraren ondorio bat aintzat hartu beharrekoa; bat baino gehiago jabetuko da hau irakurrita: aurreikusi gabe zeuden tokiak argitzen dituzten argiak, adibidez, etxeetara bidegabe sartzen den argia». 

Esperimentua proposatzen du Aldunzinek: «Etxeko pertsiana guztiak altxa eta itzali argi guztiak. Harritu egingo gaitu, hainbat etxetan zenbat argi sartzen den, baita goizeko laurak badira ere. Lotarako leihoa ixtera behartuta daude etxe askotan». Hori hala bada, kutsaduraren aurkako argiteria eskatuz udalean erreklamazioa ezartzeko dio. «Hori egingo balitz, arazoarekin jarrera hobea izango dute erakundeek». 

Legearen aldetik gutxi landu den arazoa da argiaren kutsadurarena. Katalunian eta Nafarroan onartu dituzte argiztatze publikoaren inguruko arauak, baina biak oso permisiboak dira, Aldunzinen ustetan. Kataluniako araudia hain zuzen, geldirik dago. Cel Fosc elkarteak inpugnatu egin zuen, besteak beste, argiaren %20ak atmosferara ihes egitea baimentzen dutelako; «badaudenean argiaren %100 lurrera bideratzen duten kale argiak». Nazioarteko erakundeek gomendatutakoaren argi potentziaren bikoitza ere baimentzen dute arauek. EAEn araudia egiteko lehen pausoak joan den legegintzaldian egin ziren. Aldunzinek argi du, ordea: «Legea egitea bezain garrantzitsua da ondo egitea, ez egitea Nafarroan bezalako akatsik, gehiegikeriei tartea emanez». 

